
2020.eko apirilak 29

AGIRIA
HILAREN AZKENEKO EGUAZTENEZ, BILKURA ISILA EGITEN DOGU, SUFRITZEN DAGOZANEKIN BAT EGITEKO ETA BIDEGABEKO EGOERAK SALATZEKO.

HILAREN AZKEN EGUAZTEN GUZTIETAN LEZ, Bizkaia isilik ekimenaren barruan bilkura isila egiteko deialdia luzatzen dogu, beste behin be era birtualean, etxetik irten barik jarraitzen dogulako, osasun-larrialdiak eragindako ezohiko egoeran. 
Bat egin eta gure ahotsa sekula baino ozenago entzunarazi gura dogu, osasun-larrialdi honetan etorkinek eta errefuxiatuek bizi dabezan egoerak salatzeko.
Krisi honek, oraingoan be, egiturazko arazoak jarten deuskuz aurrez aurre, ispilu baten aurrean bagengoz lez. Batez be, etxeetan lan egiten daben emakume etorkinen egoera. Gautik egunera, euren lana egiteari uko egin behar izan deutse eta ekonomia aldetik bizi daben egoera oso larria da. 
 

Gainera, etorkinen eta errefuxiatuen egoera ahalik eta bizkorren arautzea eskatzen dauan #RegularizaciónYA ekimenarekin bat egin gura dogu, Gobernuaren neurrien onuradun izan eta lan duina jadesteko aukera izan daien. 

Izango da egoera ezezagun honetarako irtenbidea. Prozesuak ahalegin handia eskatuko deusku osasun-larrialdiari aurre egiteko eta inor bidean itziko ez dauan gizarte eta ekonomia arloko konponbiderako eremua sortzeko.
 

Urtenbide ekonomikoaz eta ahulenei eskaini beharreko babesaz gainera, geure esku dago, era batera edo bestera, auzotarren lekuko sareetan eta erakundeen proposamenetan esku-hartzea, alkar babesteko, entzuteko eta alkarri adore emoteko, alkarte senez jokatuz, alkarri hain beharrezkoa dogun laguntza eta zainketa emonez. 
 

Bizkaia isilik ekimenetik, oraingoan, itxaropenaren garrari bizirik eusteko eta era sinbolikoan bada be eskuak alkarturik eukiteko proposamena egin gura dogu, alkartuko gara-eta barriro, alkarregaz jarraituko dogulako gizon eta emakume guztion, eta batez be etorkin eta errefuxiatuen, bizitza duinaren aldeko borrokan. 
Aurkeztu eizu esaldi bat, kandelaren sinboloarekin eta eskuen marrazkiarekin, datorren eguaztenez, apirilak 29. Sare sozialetan jarri daikezu, #CirculosdeSilencio etiketa erabiliz, alkartasunez alkarri lotuta sentitu gaitezan. 
 

Gure esker ona adierazo gura dogu parte hartu dozuen guztion konpromiso eta agerpenagaitik. Hartu-emonean jarraituko dogu, maiatzeko bilkura isilari begira. 
SINBOLOA
Hilebete honetan, hasieratik geure irudi izan diran eta alkartuago sentiarazi gaituen eskuen sinboloa erabili gura dogu #CírculosdeSilencio ekitaldian. Konfinamenduan egonda be, eta batzuetan, egoera honetan ahulenen ondoan egotea nekezago egiten jakula autortuta, irudi hau erabili gura dogu, ezkutatutako errealidadeetan lagunduz eta horreek agertzera emonez, gertu gagozala adierazoteko. 
Horretarako, zuon eskuak marrazteko eta babesa erakusteko hitz edo esaldia idazteko eskatzen deutsuegu. Erabili sormena eta familian egin, ekimen hau kide guztiengana zabaldu eta bakotxak bere ekarpena egin daian. 

Hona hemen hainbat adibide; horiek hartu daikezuez eredutzat, baina askatasun osoz jokatu eta zeuon gustura egin.
Zuon irudiak sareetan aurkeztu #Circulosdesilencio hashtaga erabiliz.

